ЎЗБЕКИСТОН РЕСПУБЛИКАСИ СОҒЛИҚНИ САҚЛАШ ВАЗИРЛИГИ
 ҲАЙЪАТИ ВА ЎЗБЕКИСТОН СОҒЛИҚНИ САҚЛАШ ХОДИМЛАРИ КАСАБА УЮШМАСИ МАРКАЗИЙ КЕНГАШИ РАЁСАТИНИНГ 
 Қ Ў Ш М А    Қ А Р О Р И

Тошкент ш.                              №   1/5                    « 1 » февраль  2013 й.

                                                  №  11-38о              « 1 » февраль  2013 й.

Ўзбекистон Республикаси Соғлиқни сақлаш вазирлиги ва Ўзбекистон  Соғлиқни сақлаш ходимлари касаба уюшмаси Марказий кенгаши  ўртасидаги 2010-2012 йиллар учун тузилган икки томонлама Тармоқ келишувининг 2012 йилда бажарилиши 

ҳамда 2013-2015  йилларга Тармоқ келишувини тасдиқлаш тўғрисида”.

Ўзбекистон Республикаси Соғлиқни сақлаш вазирлиги ва Ўзбекистон  Соғлиқни сақлаш ходимлари касаба уюшмаси Марказий кенгаши ўртасидаги 2010-2012 йиллар учун тузилган икки томонлама Тармоқ келишувининг 2012 йилда бажарилиш якунлари тўғрисидаги маълумотини ҳамда 2013-2015 йилларга мўлжалланиб икки томонлама тузилган Тармоқ келишуви лойиҳасини муҳокама қилиб, Ўзбекистон Республикаси Соғлиқни сақлаш вазирлиги ҳайъати, Ўзбекистон Соғлиқни сақлаш ходимлари касаба уюшмаси Марказий кенгашининг раёсати    

   қ а р о р   қ и л а д и: 

1. 2010-2012 йиллар учун тузилган икки томонлама Тармоқ келишувининг 2012 йилда бажарилиши тўғрисидаги маълумот ахборот учун қабул қилинсин (илова 1).

           2. Ўзбекистон Республикаси Соғлиқни сақлаш вазирлиги  ва Ўзбекистон Соғлиқни сақлаш ходимлари касаба уюшмаси Марказий кенгаши билан биргаликда ижтимоий-иқтисодий ва меҳнат муносабатлари бўйича 2013-2015 йилларга мўлжалланиб икки томонлама тузилган Тармоқ келишуви лойиҳаси тасдиқлансин (илова 2).

            3. Тармоқ келишуви бажарилишини назорат қилувчи комиссия таркиби      3-иловага мувофиқ тасдиқлансин.

            4.  Ўзбекистон Республикаси Соғлиқни сақлаш вазирлиги ва Ўзбекистон Соғлиқни сақлаш ходимлари касаба уюшмаси Марказий кенгаши  томонидан  тармоқ келишувига асосан мамлакатимизда амалга оширилаётган кенг кўламли ислохотларни тарғиб  этиш, меҳнаткашларнинг ижтимоий-иқтисодий кафолатларини таъминлаш, уларнинг ҳуқуқларини ва қонуний манфаатларини ҳимоя қилиш,  хотин-қизлар саломатлигини муҳофаза қилиш, тиббий маданиятини ошириш борасида амалга оширилиши бўйича  қўшма чора-тадбирлар режаси тасдиқлансин (4 илова).
 5. Ўзбекистон Республикаси Соғлиқни сақлаш вазирлиги  билан Ўзбекистон Соғлиқни сақлаш ходимлари касаба уюшмаси Марказий кенгашига ушбу келишувни амалда тадбиқ этилишини таъминлаш юклатилсин.  

            6. Ўзбекистон Республикаси Соғлиқни сақлаш вазирлиги  ва Ўзбекистон Соғлиқни сақлаш ходимлари касаба уюшмаси Марказий кенгашининг тегишли бўлимлари :

- Мазкур тармоқ келишувини муассасалар ва касаба уюшма ташкилотларига етказсинлар; 

- ушбу Тармоқ келишувининг бажарилишини назорат қилиш ва амалда тадбиқ этилишини таъминлаш юклатилсин.

           7. Тармоқ келишувини имзолаш ваколати Ўзбекистон Республикаси Соғлиқни сақлаш вазири А.В. Алимовга  ва Тармоқ касаба уюшмаси Марказий кенгаш раиси Б.Х. Махмадалиевга топширилсин.  

            8. Ўзбекистон Республикаси Соғлиқни сақлаш вазирлиги  тизимига кирувчи муассасалар иш берувчилари иқтисодий имкониятларини ҳисобга олган ҳолда касаба уюшма ташкилотлари билан биргаликда 2013-2015 йилларга мўлжалланган Тармоқ келишувининг ижросини жойлардаги тегишли жамоа шартномалари орқали амалга оширсин.
           9. Тармоқ келишуви тарафлар томонидан имзолангандан сўнг, Ўзбекистон Республикаси Меҳнат ва аҳолини ижтимоий муҳофаза қилиш  вазирлигига рўйхатдан ўтказиш учун тақдим этилсин.

          10. Мазкур қарорни бажарилишини назорат қилиш  Ўзбекистон Республикаси Соғлиқни сақлаш вазири А.В. Алимовга ва Тармоқ касаба уюшмаси Марказий кенгаши раиси Б.Х. Махмадалиевга юклатилсин.

Ўзбекистон Республикаси Меҳнат ва аҳолини ижтимоий муҳофаза
 қилиш  вазирлигидан 2013 йил 1 февралда 182 сон билан  
рўйхатдан ўтказилган
Ўзбекистон Республикаси Соғлиқни сақлаш вазирлиги

 ва Соғлиқни сақлаш ходимлари касаба уюшмаси

 Марказий кенгаши ўртасида 2013-2015 йилларга тузилган

Т а р м о қ    к е л и ш у в и

I. Умумий қоидалар

1.1. Ўзбекистон Республикаси Соғлиқни сақлаш вазирлиги (бундан кейин матнда “Вазирлик” деб юритилади) ва Ўзбекистон Соғлиқни сақлаш ходимлари касаба уюшмаси Марказий кенгаши (бундан кейин матнда “Марказий кенгаш” деб юритилади) Ўзбекистон Республикаси Меҳнат кодекси, (кейинчалик МК) ва Ўзбекистон Республикаси “Касаба уюшмалари, уларнинг ҳуқуқлари ва фаолиятининг кафолатлари тўғрисида”ги Қонунига асосан тузилган ушбу Келишув қуйидаги йўналишларни ўз ичига олади:

- ходимларни турмуш даражасини пасайишини олдини олиш ижтимоий-иқтисодий кафолатларини таъминлаш, уларнинг ҳуқуқларини ва қонуний манфаатларини ҳимоя қилиш;

- қонунлар ва бошқа норматив ҳужжатлар билан белгиланган нормалар ва қоидаларда кўрсатилганидан имтиёзлироқ меҳнат шартлари ва ижтимоий-иқтисодий шартлар киритиш;

- ходимларнинг ҳуқуқий билимларини ва маданиятини, маънавий-маърифий савияларини ошириш, тиббиёт деонтологияси ва этика тамойилларига амал қилиш борасида чора-тадбирларни амалга ошириш  ва семинарлар ташкил қилиш;  
- муассасалар, корхоналар, ташкилотларда ходимларнинг меҳнатини ва саломатлигини муҳофаза қилишни таъминлаш;

- касаба уюшма ташкилотларига қонунчиликда белгиланган ваколатлар бериш ва уларнинг фаолияти учун шароит яратиш.

1.2. Келишув 2013-2015 йилларга тузилиб, 2013 йилнинг 1 январидан кучга киради. Мазкур йиллар давомида томонлар Келишувнинг бандларига ўзгартириш ва қўшимчалар киритишлари мумкин. Улар томонларнинг розилигига кўра қабул қилинади.
1.3. Мазкур Келишув шартлари Вазирлик тасарруфидаги барча муассаса ва ташкилотлар, шу жумладан қишлоқ врачлик пунктлари  (кейинчалик  муассаса деб юритилади) билан меҳнат муносабатларида турган иш берувчилар ва барча ходимларга, шу жумладан келишув кучга киргандан кейин ишга қабул қилинган шахсларга ҳам тадбиқ этилади.
1.4. Касаба уюшма  қўмиталарига сайланган ходимлар учун қуйидаги кафолатлар сақлаб қолинади: 
- асосий ишидан озод этилмаган касаба уюшма қўмиталарининг раисларига жамоа манфаатлари йўлидаги ишларни бажариш учун  ўртача иш ҳақи сақланган ҳолда бўш вақт ажратиш;

- қисқа муддатли касаба уюшма ўқувлари ҳамда касаба уюшма ташкилотлари ишида иштирок этган даврида ўртача иш ҳақини сақлаб қолиш;

 - касаба уюшмаси органи талаб қилганда унга меҳнат ҳамда ижтимоий-иқтисодий ривожланиш билан боғлиқ масалалар юзасидан маълумотлар тақдим этиш;

- касаба уюшма сайланма органларидаги лавозимларга сайланганликлари туфайли асосий ишидан озод қилинган ходимларга сайлов ваколатлари тугагандан сўнг аввалги ўз ишини (лавозимини) бериш, бундай иш (лавозим) бўлмаган тақдирда ходимнинг розилиги билан аввалгисига тенг келадиган бошқа иш (лавозим) тавсия қилиш;

- касаба уюшмаси органининг  Уставида белгиланган фаолиятини амалга ошириш учун уни хоналар, ташкилий техника, алоқа воситалари, интернет, канцелярия моллари билан бепул таъминлаш.
-Халқаро меҳнат ташкилотининг Ўзбекистон Республикаси томонидан ратификация қилинган Корхонада меҳнаткашлар вакилларининг ҳуқуқларини ҳимоя қилиш ва уларга бериладиган имкониятлар тўғрисидаги 135-Конвенция талабларига риоя этилишини таъминлаш.

1.5. Тармоқ келишувини  тегишли йилнинг январь ойидан, корхоналарда иш берувчилар ва ходимлар  ўртасидаги  жамоа шартномаларини эса -  март ойидан кечиктирмай тузиш тавсия этишади.
1.6. Долзарб ижтимоий-иқтисодий муаммоларни муҳокама қилиш учун республика касаба уюшмалари фаоллари ва иш берувчиларнинг давра суҳбатларини ташкил этиб бориш.

1.7. Вазирлик ва унинг қуйи ташкилотлари ўзларига тегишли ишчи-ходимларнинг манфаатига дахлдор қарор қабул қилишдан олдин Марказий кенгаш ва тармоқ  касаба уюшмасининг жойлардаги органлари билан  маслаҳатлашишлари шарт.
II. Меҳнат шартномаси, бандлик кафолатлари

Вазирликнинг мажбуриятлари

2.1. Касблари, малакалари ва улар билан тузилган меҳнат шартномаларига мувофиқ ходимларнинг бандлигини таъминлаш.

2.2. Ўзбекистон Республикаси Меҳнат кодексининг 101-моддасига асосан (МК 100-моддаси II қисми 1,2,3,4,7 бандлари) касаба уюшма қўмитасининг олдиндан розилигини олмай туриб меҳнат шартномасини иш берувчининг ташаббуси билан бекор қилишга йўл қўйилмайди. Корхонанинг бутунлай тугатилиш ҳолатлари бундан мустасно.
2.3. Таълим муассасаларида ишлаб чиқаришдан ажралмаган ҳолда ўқиб, ўқув режасини бажараётган ходимларга ҳақ тўланадиган қўшимча таътил бериш, қисқартирилган иш ҳафтасини жорий этиш ва бошқа имтиёзлардан фойдаланишлари жамоа шартномаларида акс эттирилади (МК 249-моддаси). 
2.4. 18 ёшга тўлмаган шахсларни ишга қабул қилишда ва уларнинг меҳнатидан фойдаланишда Халқаро меҳнат ташкилотининг Ўзбекистон Республикаси томонидан ратификация қилинган 138 ва 182-Конвенциялари талабларига риоя этилишини таъминлаш.

            2.5. Касаба  уюшма органларига сайланган ходимларни уларнинг сайлов ваколатлари тугагандан сўнг 2 йил давомида иш берувчининг ташаббуси билан ишдан бўшатилишига маҳаллий меҳнат органларининг олдиндан розилигини олмай туриб йўл қўймаслик. (МК 25-моддаси).

2.6. Ходимларни (кадрларни) тайёрлаш ва уларнинг малакаларини ошириш бўйича мунтазам равишда иш олиб бориш.

2.7.  Яширин ишсизлик ҳолатларида (қисқартирилган иш режими ва ҳ.к) корхоналар ходимлари учун мазкур келишувда кўзда тутилган ҳуқуқ, имтиёз ва кафолатларни сақлаш.

2.8. Ижтимоий йўналтирилган давлат дастурларини ишлаб чиқиш ва амалга ошириш ишларида фаол иштирок этиб, кам таъминланган ва кўп болали оилаларни, ишлаётган оналарни ижтимоий муҳофаза қилиш ва қўллаб-қувватлашнинг қонун ҳужжатларида кўзда тутилган чоралари  амалга оширилишини таъминлаш.
2.9. Жамоа шартномасида ёки ходим билан иш берувчи ўртасидаги келишувга биноан меҳнат шартномаси бекор қилинганда (шу жумладан унинг муддати тугаши муносабати билан ҳам) ходимнинг хоҳишига кўра, йиллик асосий ва қўшимча таътилларни бериш, ундан кейин меҳнат муносабатларини бекор қилиш ҳолларини жамоа шартномаларида белгилаш.  
Марказий кенгашнинг мажбуриятлари

2.10. Марказий кенгаш мутахассислари томонидан мунтазам равишда қонунчилик бўйича, айниқса юқорида қайд этилган масалалар юзасидан соғлиқни сақлаш идоралари, муассасаларига биргаликда маслаҳатлар, музокаралар ташкил этиш ва назорат ўрнатишда амалий ва услубий ёрдам кўрсатиш.
 2.11. Меҳнат тўғрисидаги қонун ҳужжатларига ва меҳнатни муҳофаза қилиш қоидаларига риоя этилишини текшириш ва назорат қилиш (МК 9-моддаси).
2.12. Меҳнат жамоаларида ижтимоий вазиятни осойишта бўлишига ёрдамлашиш, ҳуқуқий масалалар бўйича бепул маслаҳатлар бериш.
Ҳамкорлик  мажбуриятлари

2.13. Соғлиқни сақлаш ходимларини бандлигини таъминлаш мақсадида маҳаллий меҳнат идоралари билан узвий ҳамкорлик ўрнатиш. Мазкур масалага оид маълумотларни йиғиш ва маҳаллий меҳнат идоралари билан ўзаро ҳамкорлик ишларини ташкил этиш Вазирлик, Қорақалпоғистон Республикаси, вилоятлар ҳамда Тошкент шаҳар Соғлиқни сақлаш бошқармаларининг масъул ходимлари зиммасига юклатиш.
2.14. Асоссиз иш жойларини қисқартиришга йўл қўймаслик:
- ҳар қандай вазиятда касаба уюшмаларига қонунчиликда белгиланган муддатлардан кечиктирмай керакли маълумотларни юбориш ва қуйида кўрсатилган чораларни кўришда биргаликда музокаралар олиб бориш;
- иш берувчи ходимларни оммавий равишда ишдан озод этиш эҳтимоли тўғрисида ўз вақтида, лекин камида икки ой олдин тегишли касаба уюшмаси органига ахборот тақдим этади ва ишдан озод этиш оқибатларини енгиллаштиришга қаратилган маслаҳатли ишларни амалга оширади. Шунингдек камида икки ой олдин, ҳар бир ходимнинг касби, мутахассислиги, малакаси ва меҳнат ҳақи миқдорини кўрсатган ҳолда, бўлажак ишдан озод қилиш тўғрисидаги маълумотларни бандликка кўмаклашувчи Марказга ҳам маълум қилиши шарт.  

-  қисқартириш натижасида ишдан озод этилган ходимларни қайта ўқитиш ва ишга жойлаштириш учун маҳаллий меҳнат органлари билан ҳамкорликда ишлаш;

- Меҳнат кодексининг 67,92,100,101,102-моддаси талаблари бажарилишини таъминлаш;
-малакаси ва меҳнат унумдорлиги бир хил бўлган тақдирда ходимлар билан имзоланган меҳнат шартномаларини иш берувчи ташаббуси билан бекор қилинишида МКнинг 103-моддасида белгиланган афзалликларни инобатга олинишини жамоа шартномаларида алоҳида белгилаб қўйиш.
- ходимларнинг ишдан бўшаш сабаблари, меҳнат шартларининг ўзгариши, уларнинг қонунийлигини таъминлаш.

2.15. Мулк шаклларининг ўзгариши (хусусийлаштириш) ҳолларида:

- хусусийлаштириш жараёнида “Давлат тасарруфидан чиқариш ва хусусийлаштириш тўғрисида”ги Қонуннинг 8-моддасига (хусусийлаштириш комиссияларига меҳнат жамоаси вакилини киритиш) қатъий риоя қилиш;


- хусусийлаштирилган корхоналарда асосий фондлари сотилиши ва иш ўринлари қисқартирилишининг олдини олишга эришиш;


- корхона мулкдори алмашганда, шунингдек корхона қайта ташкил этилганда (қўшиб юборилган, бирлаштирилган, бўлиб юборилган, қайта тузилган, ажратилганда) меҳнат муносабатларини ходимнинг розилиги билан давом этилишини таъминлаш  (МК 98-моддаси).
III. Иш вақти ва дам олиш вақти

Вазирликнинг мажбуриятлари
3.1. Ўзбекистон Республикаси Вазирлар Маҳкамасининг 1997 йил 11 мартдаги 133-сонли қарорининг 4,8-иловалари асосида тиббиёт муассасаларида ўта зарарли ва ўта оғир ишларда банд бўлган ходимлар учун қисқартирилган иш вақтини белгилаш (МК 117-моддаси).
3.2 Муассасанинг иқтисодий имкониятларини ҳисобга олган ҳолда, муассасанинг маблағи ва тежалган маблағлар (муассасанинг моддий рағбатлантириш ва ривожлантириш жамғармаси) ҳисобидан кўп йиллик иш стажига эга бўлган  ходимларга ҳақ тўланадиган қўшимча таътиллар ва бошқа имтиёзлар беришни муассасаларда имзоланаётган жамоа шартномаларига киритиш (МК  37-моддаси).
3.3. Ўзбекистон Республикаси Олий Мажлисининг 1995 йил 21 декабрдаги “Ўзбекистон Республикасининг Меҳнат кодексини амалга киритиш тартиби тўғрисида”ги қарорига, Ўзбекистон Республикаси Меҳнат кодексининг 37 ва 153-моддаларига мувофиқ Ўзбекистон Республикаси Соғлиқни сақлаш муассасалари ходимларининг 1996 йил 1 апрелгача белгиланган таътиллари умумий муддатини сақлаб қолиш, агар қонун ҳужжатларида имтиёзлироқ таътиллар белгиланмаган бўлса. Муддати – Меҳнат кодексининг 137-моддасига асосан иш жойлари аттестациядан ўтказилгунга қадар. 
3.4. Амалдаги қонунларда (Меҳнат кодексининг 137-моддаси) ва меъёрий ҳужжатларда (Ўзбекистон Республикаси Вазирлар Маҳкамасининг 11.03.1997 й. 133-сонли қарори) назарда тутилмаган лавозимларда ишлаётган ходимларга қўшимча таътил олиш ҳуқуқини жамоа шартномаларида  белгилаш.
3.5. Жамоа шартномасида йиллик асосий таътилни олиш ҳуқуқини берадиган иш стажини ҳисоблаб чиқишда Меҳнат кодексининг 142-моддаси талабларини инобатга олиш.
3.6. Ходим билан иш берувчи ўртасидаги келишувга биноан жамоа шартномасида назарда тутилган ҳолларда ходимнинг илтимосига кўра унга тўлиқсиз иш вақтини белгилаш (МК 119-моддаси).

Марказий кенгашнинг мажбуриятлари

3.7. Соҳа ходимларининг меҳнатга ва ижтимоий-иқтисодий  масалаларга оид қонун ва бошқа меъёрий ҳужжатлар лойиҳаларини ишлаб чиқишда қатнашиш.
3.8. Меҳнат кодексинининг моддалари кўрсатилган ҳолда жамоа шартномалари орқали ҳал қилиниши шарт ёки мумкин бўлган имтиёзлар ва кафолатлар рўйхатини ишлаб чиқиш ва барча соғлиқни сақлаш муассасаларига етказилишини (мулкчилик шаклидан қатъий назар) таъминлаш.

Ҳамкорлик мажбуриятлари
3.9. Иш ҳафтаси турини белгилашда, иш вақти режимининг турли ҳил вариантларини қўллашда иш берувчи дам олиш ва байрам кунларида ишга жалб қилиш ҳуқуқига эга бўладиган асос(ҳолат)ларни аниқлашда ва Меҳнат кодексига мувофиқ локал (маҳаллий) тартибда бартараф этилиши лозим бўлган масалаларда тиббиёт муассасаларига услубий, амалий ёрдам кўрсатиш.

IV. Меҳнатга ҳақ тўлаш, кафолатли тўловлар ва компенсация 
тарзидаги тўловлар

Вазирликнинг мажбуриятлари

4.1. Ўзбекистон Республикаси Меҳнат Кодексининг  9-боби талабларига риоя қилинишини, ходимларга 1-разряд ставкасидан кам бўлмаган миқдорда ҳақ тўланишини таъминлаш. 

4.2. Вазирлик таркибидаги бюджет ҳисобидан молиялаштириладиган ташкилотларда ишловчи тиббиёт ходимларига меҳнат ҳақи тўлаш Ўзбекистон Республикаси Вазирлар Маҳкамаси томонидан тасдиқланган “Ўзбекистон Республикаси давлат муассасалари тиббиёт ва фармацевтика ходимлари меҳнатига ҳақ тўлашнинг тариф сеткаси”да белгиланган разрядлар асосида амалга ошириш. Республика бюджетидан ажратиладиган маблағлар ҳисобидан маҳсус унвон, кўп йиллик хизматлари учун устама ва қўшимча тўловлар, соғлиқ учун хавфли ва меҳнат шароитлари ўта хавфли бўлган муассасаларда ишловчи ходимларнинг тариф ставкаларига тўланадиган қўшимча тўловларнинг фоиз миқдорлари – Ўзбекистон Республикаси Вазирлар Маҳкамасининг 2005 йил 21 декабрдаги “Тиббиёт ходимлари меҳнатига ҳақ тўлашнинг такомиллаштирилган тизимини тасдиқлаш тўғрисида”ги 276-сонли қарори билан тасдиқланган “Меҳнатга ҳақ тўлаш тартиби ва шартлари тўғрисидаги Низом”га мувофиқ амалга ошириш.
4.3. Бюджетдан ташқари молиявий маблағлар ҳисобидан фаолият кўрсатувчи ташкилотларда ходимларнинг иш ҳақи ва ставкалари меҳнат ҳақининг Ягона тариф сеткаси негизида ташкилотнинг мавжуд маблағидан келиб чиқиб белгилаш.
4.4. Соғлиқни сақлаш муассасаларида хизмат қилаётган ходимларга иш ҳақини ўз вақтида ва тўлиқ тўланишини таъминлаш мақсадида Ўзбекистон Республикаси Вазирлар Маҳкамасининг 2002 йил 19 мартдаги 88-сонли “Иш ҳақи ўз вақтида тўланишига доир қўшимча чора-тадбирлар тўғрисида”ги қарорига асосан иш ҳақи тўловлари кечиктирилгани учун корхона раҳбарларининг масъулиятини ошириш мақсадида, иш ҳақи тўловларини иш берувчининг ёки банк муассасасининг айби билан кечиктирилган ҳар бир куни учун тўланиши лозим бўлган сумманинг 0,01 фоизи миқдорида пеня тўланишини амалга ошириш.
4.5. Ходимларнинг ишга бўлган муносабатини янада яхшилаш мақсадида Тиббиёт муассасаларини моддий рағбатлантириш ва ривожлантириш жамғармасидан қуйидаги қўшимча тўловлар берилишини таъминлаш:

        - мукофот  –  бир йилда камида бир ойлик маоши миқдорида;

        - моддий ёрдам  –  бир йилда бир ойлик маоши миқдорида;
-  ходимларга моддий ёрдам фавқулодда ҳолларда уларнинг мурожаатига кўра ёки тегишли тиббиёт муассасаси касаба уюшмаси ташкилотининг ташаббуси билан (яқин қариндошларнинг(турмуш ўртоғи, фарзандлари, ота-она, ака, ука,опа, сингил) вафот этиши, оғир жароҳатлар олиши, касал бўлиши, табиий офатлар оқибатлари ва бошқа шунга ўхшаш ҳолларда)  молиявий имкониятдан келиб чиқиб энг кам иш ҳақининг 2 баробаридан кам бўлмаган миқдорида.
4.6. Ўзбекистон Республикаси Меҳнат кодексининг 180-моддасига биноан меҳнат учун рағбатлантириш барча давлат соғлиқни сақлаш муассасаларида тиббиёт, фармацевтика ва бошқа ходимларни моддий рағбатлантириш “Тиббиёт муассасасининг моддий рағбатлантириш ва ривожлантириш жамғармаси” маблағлари ҳисобига махсус комиссия қарори билан амалга ошириш.
4.7. Вақтинчалик  меҳнатга лаёқатсизлик бўйича нафақалар тўлаш миқдори ходимнинг ўртача иш ҳақидан келиб чиққан ҳолда Ўзбекистон Республикаси Вазирлар Маҳкамасининг 2002 йил 28 февралдаги “Вақтинчалик меҳнатга лаёқатсизлик бўйича нафақалар тўлаш чегарасини такомиллаштириш тўғрисида”ги 71-сон қарорига асосан:  

-    иккинчи  жаҳон уруши иштирокчилари, байналминал-жангчилар ва уларга тенглаштирилган  шахслар, қарамоғида 16 ёшга етмаган (18 ёшгача ўқувчилар) уч ва ундан ортиқ фарзанди бўлган шахслар, Чернобил АЭС ҳалокати оқибатларини тугатишда иштирок этганлар ва шу ҳалокат натижасида радиактив зарарланган зоналардан эвакуация қилинганлар ва кўчирилганлар, оғир касалликларга (ўткир лейкоз, аденома, саратон) дучор бўлганлар, ҳарбий хизматни ядровий полигонлар ва бошқа радиактив-ядровий объектларда ўтаган пенсия ёшидаги ногирон-ходимларга, шунингдек меҳнат жароҳати ва касб касалликлари оқибатида вақтинчалик меҳнатга  лаёқатсизлик  бўлган  ходимларга - тўлиқ иш ҳақи миқдорида;

 - ижтимоий аҳамиятга эга бўлган касалликлар бўйича рўйхатда турган ходимларга  умумий  иш  стажига  боғлиқ ҳолда - иш ҳақининг 60% дан 100% гача;                                                           

-    бошқа холатларда умумий иш стажига боғлиқ ҳолда - иш ҳақининг  60% дан 80% гача.    

4.8. Иш вақтидан ташқари ишлар, дам олиш ва байрам кунларида бажарилган ишлар учун камида икки ҳисса миқдорда ҳақ тўлаш, тунги вақтдаги ишлар учун бир ярим баробар миқдорда ҳақ тўлаш  (МК 157,158-моддалари). 
4.9. Ходимнинг ўз меҳнат вазифаларини бажариши билан боғлиқ қўшимча харажатлар (171,172,173-моддалар) қонун ҳужжатлари, жамоа шартномалари ва келишувлари, шунингдек меҳнат шартномаларида белгиланган шартлар ва тартибда иш берувчи томонидан қоплаш. (МК  170-моддаси) 
4.10. Ўзбекистон Республикаси Меҳнат кодексининг 166-моддаси талабини бажариш мақсадида ходим меҳнат жамоаси манфаатларига доир вазифаларни бажариши вақтида (малака ошириш, хизмат сафарида бўлиш, тиббий кўрикдан ўтиш ва бошқа ҳолларда) тўланадиган кафолатли тўловлар миқдори ўртача иш ҳақидан кам бўлмаслигини таъминлаш.
4.11. Ходимларнинг хизмат сафари давридаги суткалик ҳаражатларини  МК-171 моддаси ва Ўзбекистон Республикаси Молия, Меҳнат ва аҳолини ижтимоий муҳофаза қилиш вазирликларининг 2003 йил 24 июлдаги  83 ,  7/12-сон қўшма қарорлари билан тасдиқланган  Ўзбекистон Республикаси бўйлаб хизмат сафари тўғрисидаги йўриқномага  асосан  қоплаш ;  (Ўзбекистон Республикаси  Адлия вазирлигида 2003 йил 29 августда  1268 рақам билан рўйҳатга олинган). 
4.12. Тиббиёт муассасасининг моддий рағбатлантириш ва ривожлантириш жамғармасига бюджетдан ажратилиши лозим бўлган маблағни 5 %гача етказиш.

Марказий кенгашнинг мажбуриятлари:

4.13. Барча соғлиқни сақлаш ташкилотларида ходимларининг ижтимоий ҳимоясини таъминлаш мақсадида муассасанинг иқтисодий имкониятларидан келиб чиқиб, қонунлар ва бошқа норматив ҳужжатлар билан белгиланган нормалар ва қоидаларда кўсатилганидан имтиёзлироқ меҳнат ва ижтимоий-иқтисодий шартларни белгиловчи жамоа шартномалари тузилишига эришиш.
4.14. Олий ва ўрта махсус ўқув юртларида таҳсил олаётган етим, ота-она қарамоғидан маҳрум бўлган имтиёзлар олиш ҳуқуқига эга бўлган талабаларга қонунчиликда белгиланган тўловларни ва имтиёзларни тўғри, тўлиқ ва ўз вақтида берилишини назорат қилиш.
Ҳамкорликдаги мажбуриятлари

4.15. Маҳаллий бюджетлар балансида турган соғлиқни сақлаш муассасаларини маблағ билан таъминлаш даражасини таҳлил қилиш. Таҳлил натижаларига кўра ўзгартиришлар, тузатишлар киритиш учун таклифлар бериш.

4.16. Меҳнатга ҳақ тўлаш муддатларини Меҳнат кодексининг 161-моддаси талабига мувофиқ  белгилаш.  

4.17. Соғлиқни сақлаш муассасалари раҳбарларини аттестациядан ўтказиш комиссиялари таркибига касаба уюшмалари вакилларини киритиш.
4.18. Соҳани ривожлантиришга қўшган ҳиссаси ва эришган ютуқлари учун ходимларни моддий рағбатлантириб бориш.

4.19. Кам таъминланган ва кўп болали оилалар, боқувчисини йўқотган оилалар  фарзандларига ҳамда ногирон-болаларга болалар opомгоҳлари йўлланмалари қийматларини  молиявий имконият даражасида иш берувчи ҳисобидан қоплаш.
4.20. Тармоқ миқёсида илмий асосланган меҳнат меъёрларини ишлаб чиқиш учун шарт-шароит яратиш орқали меъёрий негизни ривожлантириш ишларини давом эттириш.
V. Меҳнат  интизоми

 5.1. Инсон ҳуқуқлари ва эркинликларини ҳимоя қилиш борасида республикада ўтказилаётган тадбирларни инобатга олган ҳолда, меҳнат муносабатлари жараёнида ходимларнинг ҳуқуқ ва ваколатларига зиён етказишни олдини олиш мақсадида тиббиёт муассасаларида юридик ва кадрлар бўлимлари хизмати мутахассислари фаолиятини ҳамда касаба уюшмаларининг ҳуқуқ ва меҳнат муҳофазаси бўйича мутахассисларининг  билимларини ошириб бориш.
5.2. Меҳнат кодексининг тегишли моддаларида кўзда тутилган талаблар асосида барча соғлиқни сақлаш муассасаларида ички меҳнат тартиби қоидалари ишлаб чиқилишини таъминлаш.

VI. Meҳнaтни  муҳофаза қилиш
Иш берувчининг мажбуриятлари:

6.1.  Ўзбекистон Республикасининг “Меҳнатни муҳофаза қилиш тўғрисида”ги Қонуни асосида, Ўзбекистон Республикаси Меҳнат вазирлиги томонидан ишлаб чиқилган ва Ўзбекистон Республикаси Адлия вазирлигида 14.08.1996 йил 273-сон билан  рўйхатдан  ўтган  "Меҳнат  муҳофазаси  бўйича  ишларни ташкил этиш  тўғрисида"ги  Намунавий  низомлар асосида “Меҳнат муҳофазаси бўйича ўқитиш ва билимларини текшириш ишларини ташкил этиш тўғрисида”ги ва “Меҳнат муҳофазаси бўйича ишларни ташкил этиш тўғрисида”ги Низомларни касаба уюшмаси Марказий кенгаши ёрдамида ишлаб чиқиб тасдиқлайди ва ўз тизимида ушбу Низомлар асосида ишларни ташкил этиш;
6.2. Ўзбекистон Республикасининг “Меҳнатни  муҳофаза қилиш” тўғрисидаги қонунининг  14-моддаси ва Ўзбекистон Республикаси Соғлиқни сақлаш вазирлигининг 1994 йил 7 ноябрдаги “Ўзбекистон Республикаси Соғлиқни сақлаш вазирлиги тизимидаги соғлиқни сақлаш муассасалари ва корхоналарида келгусида меҳнатни муҳофаза қилишни яхшилаш тўғрисида”ги 504-сонли буйруғининг 1-иловасига асосан Соғлиқни сақлаш вазирлигида ва унинг тасарруфидаги корхона, ташкилот ва муассасаларга меҳнатни муҳофаза қилиш ишларини мувофиқлаштириш учун вазирлик аппарат штатига меҳнатни муҳофаза қилиш бўйича мутахассис лавозимини киритиш.

 
6.3. Касаба  уюшмаси  Марказий  кенгаши  билан  биргаликда  ишлаб чиқаришда жароҳатланиш ва касб касалликларининг олдини олиш бўйича тармоқ дастурини  ишлаб  чиқиш  ва  бажарилишини  таъминлаш;

            6.4. Вазирлик тизимидаги ҳар бир муассаса ва ташкилотларда жамоа шартномаларини тузишда амалдаги қонунларга мувофиқ меҳнат муҳофазаси тадбирлари учун зарур бўлган миқдорларда маблағ ажратилишини  ва  уларнинг  тўлиқ  ўзлаштирилишини  таъминлаш;

  6.5. Ходимларни ишлаб чиқаришдаги бахтсиз ходисалар ва касб касалликларидан Ўзбекистон Республикаси Вазирлар Маҳкамасининг 2009 йил 24 июндаги 177-сонли қарори билан тасдиқланган “Иш берувчининг фуқаролик жавобгарлигини мажбурий суғурта қилиш қоидалари” талабларига мувофиқ ҳолда суғурта қилиш;

6.6. Ўзбекистон Республикаси Меҳнат кодексининг 217-моддаси асосида корхона, ташкилот ва муассасаларнинг иш берувчилари белгиланган нормалар бўйича меҳнат шароити ноқулай ишларда банд бўлган ходимларга: 

- Ўзбекистон Республикаси Давлат бош санитар врачи томонидан 2003 йил 6 октябрда тасдиқланган “Меҳнат шароитлари зарарли ишларда бевосита банд бўлган ходимларга сут ёки унга тенг бошқа озиқ-овқат маҳсулотларини бепул бериш тартиби” бўйича сут (шунга тенг бошқа озиқ-овқат маҳсулотлари);

- Вазирлик томонидан 1994 йил 7 ноябрда 383-сонли буйруғи асосида махсус уст бош пойабзал ва бошқа шаҳсий ҳимоя воситалари;

- Вазирлик билан Марказий кенгаш келишган ҳолда ўрнатган гигиена (ювиш) воситалари миқдорини 400 гр.дан кам бўлмаган ҳолда берилишини таъминлайди.

6.7.  Ишлаб чиқаришда  юз  берган  бахтсиз ҳодиса туфайли ходимнинг  соғлиғига  шикаст  етказилганлиги  ёки  унинг вафоти муносабати  билан  иш  берувчи  томонидан  бир  йўла тўланадиган нафақалар ҳамда зарарларни  қоплаш  Ўзбекистон  Республикаси  Вазирлар Маҳкамасининг 11.02.2005 йилдаги 60-сонли қарори билан тасдиқланган "Ходимларга уларнинг меҳнат вазифаларини бажариш билан боғлиқ ҳолда жароҳатланиши, касб касалликларига чалиниш ёки саломатликнинг бошқа  хил  шикастланиши туфайли етказилган зарарни тўлаш Қоидалари"да  белгиланган  тартибда ва қуйидаги миқдорларда тўлаш:

- меҳнат вазифасини бажариш билан боғлиқ ҳолда жароҳатланиши, касб касалликларига чалиниши ёки саломатликнинг бошқа хил шикастланиши туфайли етказилган зарарни тўлаш қоидаларида тўланиши кўзда тутилган бир йўла бериладиган нафақани 1 йиллик ўртача иш ҳақидан кам бўлмаган миқдорида;

- меҳнат  вазифасини бажараётиб ёки муассаса манфаатлари йўлида иш қилаётиб ҳалок бўлган, шу туфайли боқувчисидан ажралган ва бунинг учун товон пули олиш ҳуқуқига эга бўлган фуқароларга иш берувчи ҳалок бўлган ходимнинг ўртача  6 йиллик иш ҳақидан кам бўлмаган  миқдорида қоплаш.

6.8. Меҳнат кодексининг 214–моддаси талабларига риоя қилган ҳолда ходимларнинг  тиббий  кўрикдан  бепул ўтказилишини  таъминлаш. 

6.9.  Корхона ва ташкилотлардаги меҳнат муҳофазаси бўйича сайланган  вакилларни рағбатлантириб бориш. 

6.10. Ўзбекистон Республикаси Вазирлар Маҳкамасининг 1997 йил 6 июлда 286-сонли қарори билан тасдиқланган “Ишлаб чиқаришдаги бахтсиз ҳодисаларни ва ходимлар саломатлигининг бошқа ҳил зарарланишини текшириш ва ҳисобга олиш тўғрисидаги Низом” талабига асосан оқибати ўлим билан тугаган бахтсиз ҳодисаларни ҳайъат йиғилишида Марказий кенгаш ва бахтсиз ҳодиса содир бўлган муассасалар раҳбарлари иштирокида  муҳокама қилинишини таъминлаш.
6.11. Соғлиқни сақлаш вазирлиги Ўзбекистон Республикаси Меҳнат ва аҳолини ижтимоий муҳофаза қилиш вазирлиги ҳайъати, Ўзбекистон касаба уюшмалари Федерацияси Кенгаши раёсати ҳамда Ўзбекистон Республикаси Савдо саноат палатаси Ижроия қўмитаси томонидан 2012 йил 3 сентябрда тасдиқланган “Меҳнатни муҳофаза қилиш тадбирларини режалаштириш бўйича тавсиялар”дан келиб чиқиб, хар бир корхона, ташкилот ва муассасаларда жамоа шартномасининг меҳнат муҳофазаси  бўйича битими тузилиши ва унинг молиялаштириш чораларини кўриш. 
6.12. "Республикамизда ишлаб чиқарилаётган ёки хориждан сотиб олинаётган ишлаб чиқариш воситалари ва технологияларни синаш ва фойдаланишга қабул қилиш давлат комиссиялари таркибига Марказий кенгаш ёки ҳудудий касаба уюшмалари ташкилотлари бирлашмалари кенгашларининг меҳнатни муҳофаза қилиш хизмати ходимлари киритилишини таъминлаш. "(Ўзбекистон Республикаси Меҳнатни муҳофаза қилиш тўғрисидаги қонун 24-моддаси).
Марказий кенгашнинг мажбуриятлари:                    
       6.13 Меҳнат муҳофазасига оид норматив-ҳуқуқий ҳужжатларни экспертизадан ўтказиш.
       6.14. Касаба уюшма аъзоларига меҳнат муҳофазаси бўйича бепул ҳуқуқий ёрдам кўрсатиб бориш.
       6.15. Меҳнат кодексининг 9-моддасига асосан меҳнат тўғрисидаги қонун ҳужжатларига ва Меҳнатни муҳофаза қилиш қоидаларига риоя этилишини текшириш ва назорат қилиш.
       6.16. Тиббиёт ходимларини меҳнат ва маиший шароитларини яхшилашга кўмаклашиш.
        6.17. Тиббиёт ходимларига амалдаги қонунларда ўрнатилган имтиёзлар берилиши устидан назорат олиб бориш, керак бўлган ҳолларда уларни меҳнат ҳуқуқларини ҳимоя қилиб, даъво аризаси билан судга мурожаат қилиш.

6.18. Меҳнатни муҳофаза қилиш масалаларида касаба уюшма фаолларига ташкилий, ҳуқуқий ёрдам бериш ва уларни ўқишларида кўмаклашиш.

6.19. Меҳнат шартномаси асосида тиббиёт муассасаларида ишлаётган ходимларни, иш берувчининг фуқаролик жавобгарлигини мажбурий суғурта қилиш тўғрисидаги қонун талаблари бажарилишини назорат қилиш.
VII.  Маданий-маърифий ишлар, соғлом турмуш тарзини тарғибот қилиш, жисмоний тарбия ва спортни ривожлантириш бўйича тадбирлар

Вазирликнинг мажбуриятлари

7.1.  Ўзбекистон Республикаси Президентининг 2006 йил 25 августдаги “Миллий ғоя тарғиботи ва маънавий-маърифий ишлар самарадорлигини ошириш тўғрисида”ги қарори ижросини таъминлаш мақсадида ишлаб чиқилган чора-тадбирларни бажарилишига эришиш.
 7.2. “Маънавият ва маърифат” хоналарини, кутубхоналарни Президент асарлари, Мустақиллик йилларида чоп этилган янги адабиётлар, плакатлар ҳамда техник воситалар билан таъминлаш.
7.3. Бугунги кунда амалга оширилаётган давлат сиёсатининг устувор йўналишлари, кенг кўламдаги ислоҳотлар моҳияти, қабул қилинган қонун ҳужжатлари ва давлат дастурларининг аҳамиятини меҳнаткашларга атрофлича тушунтириш мақсадида  ойда 1 марта «Маънавият соатлари»ни ўтказиб бориш.

7.4. Соғлиқни сақлаш ходимлари учун бадиий ҳаваскорлик танловларини, “Ҳамшира” ва бошқа касбга доир кўрик-танловларини ташкил этиш.
 7.5. Соҳа ходимларини, олий ва ўрта махсус ўқув юртлари талаба ва ўқувчиларининг саломатлигини мустаҳкамлаш, уларни спорт билан мунтазам шуғулланишларини ташкил этиш мақсадида тасарруфдаги жисмоний тарбия ва спорт иншоотларини зарур асбоб-ускуна, юмшоқ ва қаттиқ жиҳозлар билан таъминлаш.
7.6. 2009 йил 13 апрелдаги “Она ва бола саломатлигини муҳофаза қилиш, соғлом авлодни шакллантиришга доир қўшимча чора-тадбирлар тўғрисида”ги ПҚ-1096 сонли ҳамда 2009 йил 1 июлдаги “2009-2013 йилларда аҳолининг репродуктив саломатлигини мустаҳкамлаш, соғлом бола туғилиши, жисмоний ва маънавий баркамол авлодни вояга етказиш борасидаги ишларни янада кучайтириш ва самарадорлигини ошириш чора-тадбирлари Дастури тўғрисида”ги ПҚ-1144 сонли қарорлар моҳиятини оммавий ахборот воситалари, радио ва телевидение орқали эшиттириш ва кўрсатувларда кенг тарғиб қилиш.
7.7 Мазкур қарорлар ижросини таъминлаш хусусида чора-тадбирлар дастурида кўзда тутилган умумий амалий шифокорлари, доялар ва патронаж ҳамшираларни “Аҳоли репродуктив саломатлигини мустаҳкамлаш, соғлом оилани шакллантириш ва соғлом турмуш асослари” бўйича узлуксиз билим ва малакаларини ошириш.
7.8. Иш берувчиларга ходимлар ва уларнинг оила аъзоларини ҳар йили маданий дам олдириш ва соғломлаштиришни ташкил этиш ҳамда пуллик тиббий хизматдан тушадиган маблағ ҳисобидан санаторийларга, дам олиш уйларига йўлланмаларнинг қийматини молиявий имкониятдан келиб чиққан холда қоплашни жамоа шартномаларида белгилашни тавсия қилиш.
Марказий кенгашнинг мажбуриятлари:

7.9. Маънавият ва маърифат соҳасидаги ислоҳотларни давлат сиёсатининг асосий, устивор йўналиши деб ҳисоблаш ва самарадорлигини ошириш борасида тизимдаги маънавият хоналарини, кутубхоналарни Президент асарлари, ўзбек адиблари ва бугунги кун талабига биноан керакли адабиётлар билан таъминлаш даражасини ошириш. Маънавият ва маърифат соҳасидаги Давлат сиёсати, Президент Фармонлари ва ҳукумат қарорларини ҳамда маънавий-маърифий тушунчаларнинг моҳиятини оммавий ахборот воситалари орқали тарғиб қилиш.
7.10. Ёшларимизни фидоий, билимдон, ватанпарвар, соғлом тафаккурга эга бўлишлари, ғоявий бўшлиққа йўл қўймаслик, гиёҳвандлик ва ОИТС касаллигининг олдини олиш бўйича мунтазам машғулотлар, тарбиявий ишлар олиб бориш, ёш ижодкорлар клубларига, спорт секцияларига жалб қилишнинг оммавийлигини таъминлаш.
7.11. Тиббиёт муассасаларида, олий ва ўрта махсус тиббиёт ўқув юртларида (ётоқхоналарида) маънавият-маърифат хоналари, бурчаклари, спорт майдончалари, кутубхоналарни ташкил этиш.
7.12. Ўзбекистон Республикаси жисмоний тарбия ва спорт тўғрисидаги Қонунини, Вазирлар Маҳкамасининг 1999 й. 27 майдаги 271-сонли “Ўзбекистонда жисмоний тарбия ва спортни янада ривожлантириш чора-тадбирлари тўғрисида”ги қарори кейинги йилларда спортни ривожлантириш борасида Президент Фармонлари ҳамда Вазирлар Маҳкамасининг қарорларини бажариш мақсадида соҳа ходимларини, ёшларни, талабаларни, болаларни мунтазам равишда жисмоний тарбия ва спортга жалб қилиш, оммавийлигини ошириш бўйича аниқ чора-тадбирларни ҳаётга татбиқ этиш, мусобақалар, спартакиадалар ва Универсиадалар, спорт ўйинларини юқори савияда ўтказиш мақсадида олий ва ўрта ўқув юртлари спорт базаларининг моддий-техника базасини мустаҳкамлаш, таъмирлаш, керакли спорт жиҳозлари билан таъминлаш масалаларини шартнома ва келишувларда акс эттириш;

7.13. Санаторий-курортларга ва даволаниш масканларига ягона ижтимоий тўловлар ҳисобидан бериладиган йўлланмаларни Ўзбекистон касаба уюшмалари Федерацияси   Кенгаши   Раёсати   томонидан   тасдиқданган  “Йўлланмалар бўйича йўриқнома”га   риоя  қилинган  ҳолда тақсимланишини таъминлаш.

7.14. Ходимлар ва уларнинг оила аъзоларини ҳар йили маданий дам олдириш ва соғломлаштиришни ташкил этишда кўмаклашиш.
Ҳамкорлик  мажбуриятлари

7.15. Ёз мавсумида болаларни болалар соғломлаштириш оромгоҳларида соғломлаштирилишини ташкил этишга қаратилган тизимли чора-тадбирларни амалга ошириб бориш.

7.16. Болалар соғломлаштириш оромгоҳларида “Меҳрибонлик” уйлари тарбияланувчиларидан етим болаларни, шунингдек Оролбўйи минтақасида истиқомат қилувчи болаларни республиканинг экология жиҳатидан қулай минтақаларида соғломлаштирилишига кўмаклашиб бориш.

7.17. Жамоа шартномалари ва келишувлар орқали  кўп болали ва кам таъминланган оилалар вакилларига, уруш ва меҳнат фахрийларига моддий ёрдам кўрсатиб бориш.

7.18. Ҳар бир маҳаллада ёлғиз кексалар, пенсионерлар, ногиронлар, кам таъминланган ва кўп болали оилаларга моддий ёрдам кўрсатиш учун ҳар йили Наврўз ва Мустақиллик байрамлари арафасида мақсадли умумхалқ хайрия хашарларини ўтказиш.

   VIII.  Аёллар   меҳнатини    тартибга   солиш, аёллар   ва  оилавий  вазифаларни  бажариш билан  машғул  шахсларга  бериладиган қўшимча 

     имтиёзлар ва кафолатлар

Вазирликнинг мажбуриятлари

           8.1. Уч ёшга тўлмаган болалари бор аёлларга иш вақтининг ҳафтасига ўттиз беш соатдан ошмайдиган қисқартирилган муддатини белгилаш (МК - 228-1-модда ) .

           8.2. Ходим билан иш берувчи ўртасидаги  келишувга биноан тўлиқсиз иш куни ёки иш ҳафтаси белгилаб қўйилиши мумкин. Хомиладор аёлнинг, ўн тўрт ёшга тўлмаган боласи (ўн олти ёшга тўлмаган ногирон боласи) бор аёлнинг, шу жумладан ҳомийлигида шундай боласи бор аёлнинг ёки оиланинг бетоб аъзосини парвариш қилиш билан банд бўлган шахснинг илтимосига кўра, иш берувчи тиббий хулосага мувофиқ уларга тўлиқсиз иш куни ёки тўлиқсиз иш ҳафтасини белгилаш.  

8.3. Ҳомиладорлик ва туғиш нафақасини ҳомиладорлик ва туғиш таътилининг бутун даврида тўлиқ иш ҳақи миқдорида тўлаш (МК-233-286 моддаси).

8.4. Ҳомиладор аёлларни тиббий кўрикдан ўтишлари учун, иш берувчи томонидан уларнинг ўртача иш хақи сақланган ҳолда ишдан озод этиш (агар мазкур кўрикни ишдан ташқари вақтда ўтказиш имконияти бўлмаса).
8.5. Ҳомиладор аёллар учун Меҳнат кодексининг  78, 84, 143, 224, 229, 231, 237-моддалари талабларига амал қилиш.

8.6.  Икки ва ундан ортиқ 12 ёшга тўлмаган фарзанди бўлган ёки 16 ёшгача ногирон фарзанди бор аёлларга 3 иш кунидан иборат бўлган ҳақ тўланадиган қўшимча таътил бериш (МК-232 модда). 

8.7.  Ўн  тўрт  ёшгача  фарзанди (16 ёшгача - ногирон фарзанди) бўлган аёлларга ва ҳомиладор аёлларга ишлаган ҳақиқий вақтларига ҳақ тўлаган  ҳолда  уларнинг  аризаларига кўра 20 соатдан кам бўлмаган тўлиқсиз иш ҳафтаси белгилаш. 

IX.  Ёшлар  учун  қўшимча  имтиёзлар  ва  кафолатлар 
Вазирликнинг мажбуриятлари

9.1. Таълим муассасаларида ишлаб чиқаришдан ажралмаган ҳолда ўқиб, ўқув режасини бажараётган ходимларга ҳақ тўланадиган қўшимча таътил бериш, қисқартирилган иш ҳафтасини жорий этиш ва бошқа имтиёзлардан фойдаланиш ҳуқуқини жамоа шартномаларида акс эттириш (МК 240,249-моддаси).

9.2. “Устоз-шогирд” тизимини жорий этиш  борасида ҳамкорлик ишларини кучайтириш, тизимдаги коллеж битирувчиларини тўлиқ бандлигини таъминлашга эришиш ҳамда ўз иш жойларида қўнимлилиги бўйича мунтазам  мониторинг олиб бориш.

9.3. Олий ва касб-ҳунар таълими муассасаларини аъло баҳоларга тугатиб, ташкилот ва муассасаларда биринчи йил меҳнат қилаётган ёш мутахассисларни моддий жиҳатдан қўллаб-қувватлаш мақсадида молиявий имкониятдан келиб чиққан ҳолда иш берувчи ҳисобидан Республикада белгиланган энг кам иш ҳақининг 50 фоизи миқдорида бир марталик моддий ёрдам кўрсатиш.

9.4. Олий ва касб-ҳунар таълими муассасаларини аъло баҳоларга тугатиб, муассасаларда биринчи йил меҳнат қилаётган ёш мутахассисларга имконият даражасида қўшимча ҳақ тўлашни жамоа шартномалари орқали амалга ошириш .

Марказий кенгашнинг мажбуриятлари:
9.5.  “Устоз-шогирд” тизимини жорий этиш  борасида ҳамкорлик ишларини кучайтириш, тизимдаги коллеж битирувчиларини тўлиқ бандлигини таъминлашга эришиш ҳамда ўз иш жойларида қўнимлилиги бўйича мунтазам  мониторинг олиб бориш.

9.6. Олий ва касб-ҳунар таълими муассасаларини аъло баҳоларга тугатиб, ташкилот ва муассасаларда биринчи йил меҳнат қилаётган ёш мутахассисларни моддий жиҳатдан қўллаб-қувватлаш мақсадида касаба уюшма маблағи ҳисобидан Республикада белгиланган энг кам иш ҳақининг 50 фоизи миқдорида бир марталик моддий ёрдам кўрсатиш ҳамда “Усто-шогирд” хоналарини жиҳозлашга молиявий имкониятдан келиб чиққан ҳолда кўмаклашиш.
X.  Келишувни амалга ошириш механизми

10.1.  Томонлар Келишув мажбуриятларининг бажарилишини назорат қилишади ва унинг натижаларини ҳар йили, камида бир маротаба қўшма мажлисларда кўриб чиқишади. Шу сабабли тарафлар ҳар йилнинг 1 феврал кунига Келишувни бажарилиши юзасидан комиссия аъзоларга ахборот тақдим этишади.

10.2. Келишувнинг  бажарилишини назорат қилишни, уни бажариш мобайнида юзага келадиган келишмовчиликларни ҳал этишни келишув бажарилишини назорат қилувчи комиссия амалга оширади.
10.3. Келишувга имзо чеккан томонларнинг ҳар бири уни амалга оширишда ўз ваколатлари доирасида масъулиятни тан олади ва ижтимоий шерикчилик тамойиллари асосида ҳамкорлик қилишни ўз зиммасига олади;

10.4. Келишувга имзо чекилгандан сўнг, томонлар Келишув кучга эга бўлган муддатда (2013-2015 й.) уни бажармаслик ёки бекор қилиш ҳуқуқига эга эмас.
10.5. Ушбу Келишув мажбуриятлари бажарилмаган ҳолларда томонлар масъул ходимларга Меҳнат кодексининг 181,182-моддаларига асосан жазо чоралари қўллашни талаб этишлари мумкин.
10.6. Вазирлик ушбу келишувга асосан жамоа шартномаларини мувофиқлаштириш мақсадида мазкур келишувнинг нусхасини барча қуйи ташкилотларига жўнатади.
Ушбу Келишувни имзоладилар:

